
Ди щIыналъэм и махуэ нэхъ дахэхэм 
ящыщщ нобэрейр. Дыщыпсэу къэра-
лышхуэм и дэтхэнэ щIыпIэми хуэдэу, рес-
публикэм и школхэм, гъэсапIэхэм ща-
гъэлъапIэ ЩIэныгъэхэм я махуэр. БлэкIа 
илъэситIым, коронавирус узыфэ зэрыцIа-
лэ лIэужьыгъуэщIэм дуней псом зыщиуб-
гъуауэ щыщыта лъэхъэнэ гугъум, хуэ мы-
дэу фокIадэм и 1-м гуфIэгъуэ зэхыхьэхэр 
Iэтауэ дэнэкIи щокIуэкI. Республикэм и 
къалэхэмрэ къуажэхэмрэ я уэрамхэм 
нышэдибэ къыдыхьащ удз гъэгъа Iэрамэ 
дахэхэр зыIыгъ, екIуу хуэпа ныбжьы-
щIэхэр. Ахэр хуопIащIэ я школхэм ще-
кIуэкIыну гуфIэгъуэ зэхыхьэхэм, я япэ 
дерсхэм. Псом хуэдэжтэкъым махуэшхуэр 
нэхъыбэу зыхуэщIа сабийхэу япэ дыдэу 
япэ классым кIуэхэм яIэ гукъыдэжым и 
инагъыр. Апхуэдэ цIыкIухэм я бжыгъэр 
ди республикэм мы гъэм мин 13-м щы-
щIегъу. 

ЗИ гъэмахуэ зыгъэпсэхугъуэ зэманыр иу-
ха сабийхэмрэ ныбжьыщIэхэмрэ йокIуэлIэж 
я еджапIэхэм, сабий садхэм. 2022 - 2023 
гъэ еджэгъуэщIэм зэрыщIидзэм и нэщэнэ 
япэ уэзджынэр нобэ къыщоуэ ди щIына-
лъэм и егъэджэныгъэ-гъэсэныгъэ Iэна-
тIэхэм. НыбжьыщIэхэм, абыхэм я ущи-
якIуэхэм - гъэсакIуэхэм, егъэджакIуэхэм - я 
махуэшхуэм хэтщ республикэ, щIыпIэ 
къэрал IуэхущIапIэхэм я лIыкIуэхэр, къалэ, 
къуажэ администрацэхэм я унафэщIхэр, 
жылэхэм я нэхъыжьыфIхэр, адэ-анэхэр. 
Япэм хуэмыдэу, ЩIэныгъэхэм я махуэм 
ехьэлIа гуфIэгъуэ зэхыхьэхэр мы гъэм къы-
зэIуахынущ УФ-м и къэрал ныпыр яIэтрэ 
 хэкум и къэрал гимныр ягъэзащIэу. Ап-
хуэдэу дяпэкIэ щытынущ гъэ еджэгъуэм и 
блыщхьэ къэс. Фигу къэдгъэкIыжынщи, 
жы лагъуэм къыхалъхьа а жэрдэмыр диIы-
гъащ УФ-м и Президент Путин Владимир.

Гухэхъуэщ зыхуей хуагъэзэжа, сыт и 
лъэныкъуэкIи зэпэщ ящIыжа еджапIэхэм, 
яухуагъащIэ школыщIэхэмрэ сабий гъэса-
пIэхэмрэ дэт щIэблэм уахэплъэну. Апхуэдэ 
гукъыдэж яIэщ абыхэм я егъэджакIуэхэм, 
гъэсакIуэхэм, адэ-анэхэм. А псори и фIы-
гъэщ иужьрей илъэсхэм къэралым егъэ-
джэныгъэ-гъэсэныгъэ IэнатIэм зегъэу жьы-
ным гулъытэшхуэ зэрыхуищIым. Зы гъи 
къа нэркъым абы хухах ахъшэр нэхъыбэ мы-
хъуу. Апхуэдэу ахъшэ мымащIэ хухах «Егъэ-
джэныгъэ» лъэпкъ проектым къыщыгъэ-
лъэгъуа унэтIыныгъэм ипкъ иткIэ екIуэкI лэ-
жьыгъэхэр къызэгъэпэщыным. А мылъкур 
хуаутIыпщ школыщIэхэр ухуэным, лажьэхэр 
зэгъэпэщыжыным. А Iуэхугъуэ псори зэфIэ-
хыным набдзэгубдзаплъэу кIэлъоплъ рес-
публикэм и пашэхэр, щIыналъэ, щIыпIэ 
унафэщIхэр. 

Къэбэрдей-Балъкъэрым иджыпстуи шэ-
щIауэ щокIуэкI щIыналъэм курыт школы-
щIэхэр щыухуэным, щыIэхэр щызэгъэ пэ-
щыжыным епха лэжьыгъэхэр. Абыхэм 
къызэ щIаубыдащ псори зэхэту еджапIэ 39-
рэ, щIэуэ яухуэхэри хэту. Абыхэм ящыщу 
куэ дым я бжэхэр ныбжьыщIэхэм къыхузэIуа-
хыжащ фокIадэм и 1-м ирихьэлIэу. Адрейуэ 
ухуакIуэхэр иджыпсту зэлэжь еджапIэщIэу 
10-м ящыщу щыр мы гъэм и дыгъэгъазэ 
мазэм хьэзыр хъунурэ, школакIуэхэм илъэ-
сыщIэ тыгъэ гуапэ хуащIынущ. Псори зэхэту 
къапщтэмэ, 2022 - 2023 гъэхэм къриу быдэу 
школ 50 щызэрагъэпэщыжынущ ди респуб-
ликэм. 

 КъБР-м и Iэтащхьэ КIуэкIуэ Казбек егъэ-
джэныгъэ IэнатIэм зегъэужьынымкIэ игъэ-
белджыла къалэнхэр я тегъэщIапIэу, гулъы-
тэшхуэ егъуэт егъэджэныгъэм и мылъку-
техникэ лъабжьэр нэхъри гъэбыдэным, ар 

бжыгъэр зи тегъэщIапIэ технологие пэрыт-
хэм тегъэувэным, ныбжьыщIэхэм щIэныгъэ 
куу зрагъэгъуэтын папщIэ, Iэмал псори къа-
хузэгъэпэщыным. Апхуэдэщ егъэджа кIуэ-
хэм я улахуэм хэгъэхъуэным, егъэджэны-
гъэм технологие, методикэ пэрытхэр 
 хэгъэхьэным, зэрырагъаджэ программэ-
щIэ хэр, тхылъыщIэхэр къэщтэным, егъэ -
джа  кIуэхэм я щIэныгъэм хэгъэхъуэным, 
лэжьыгъэм къыхэжаныкIхэр гъэпэжэным, 
бынунагъуэшхуэхэм щыщ сабийхэм, зи 
узыншагъэм сэкъат иIэхэм гулъытэ хэха 
яхуэщIыным, нэгъуэщIхэми ехьэлIа Iуэхухэ-
ми къэралыр зэрелIалIэр. КъинэмыщIауэ, 
школ щIэтIысхьэжыгъуэм ирихьэлIэу щIыпIэ 
куэдым щекIуэкIащ щэбэт щIыхьэхухэр. 
Абыхэм къыщалэжьа мылъкур бынуна-
гъуэшхуэхэм щапI сабийхэм, щытыкIэ гу-
гъум ихуа унагъуэхэм исхэм хуаутIыпщащ. 

Гулъытэшхуэ егъуэт щIэныгъэ зэгъэ-
гъуэтыным епха япэ лъэбакъуэхэр ныбжьы-
щIэм щич сабий гъэсапIэхэми. Апхуэдэ            
Iуэ хущIапIэщIэ куэд иужьрей илъэситIым 
 щаухуащ ди республикэм. Абыхэм иджы 
щы кIэлъоплъыф  зи  ныбжьыр илъэс ири -
мы къуа цIыкIухэми. Апхуэдэ Iэмалхэр 
щыщыIэщ, къапщтэмэ, Налшык, Щхьэлы-
къуэ, нэгъуэщI жылэми щаухуа садыщIэхэм. 
IэнатIэм зэпыу имыIэу щофIакIуэ гъэсэны-
гъэм, егъэджэныгъэм ехьэлIа лэжьы-
гъэхэр. Ди щIыналъэм и гъэсапIэхэр жы-
джэру хэтщ республикэпсо, къэралпсо зэ-
пеуэ зэмылIэужьыгъуэхэм, увыпIэфIхэри 
къыщахь. 

ГъэсапIэхэм пэщIэдзэ щIэныгъэ щызы-
гъуэта цIыкIухэм еджэным щыпащэ курыт 
школхэм, лицейхэм, гимназие зэхуэмы-
дэхэм. Абыхэм яхэтщ предмет хэхахэр нэхъ 
куууэ щаджхэри, IэщIагъэ зэмылIэужьы-
гъуэхэм хэзыгъэгъуазэ курс щхьэхуэхэр 
къыщызэгъэпэщахэри, унэтIыныгъэ хэха 
зиIэхэри. Курыт щIэныгъэфI зыгъуэта ныб-
жьыщIэхэм IэщIагъэ щызрагъэгъуэт кол-
леджхэм, техникумхэм, институтхэм, нэ-
гъуэщI еджапIэхэми. 

ЖыпIэнурамэ, егъэджэныгъэмрэ щIэны-
гъэмкIэ къэрал IэнатIэхэм я унафэщIхэм 
зых уагъэувыж къалэн нэхъыщхьэхэм 
ящыщщ ныбжьыщIэхэм щIэныгъэ куу зра-
гъэгъуэтынымкIэ Iэмал етыныр, ахэр щып-
сэу щIыпIэмрэ къызыхэкIа социальнэ гу-
пымрэ емылъытауэ. Аращ зыхуэунэтIар а 
Iуэхугъуэхэм епха лэжьыгъэ псори. Абыхэм 
шэщIауэ, и щхьэ течауэ щытепсэлъыхьащ 
КъБР-м ЕгъэджэныгъэмкIэ и министер-
ствэм и лIыкIуэхэр къызрихьэлIа республи-
кэпсо шыщхьэуIу зэIущIэшхуэу иджыблагъэ 
Налшык къыщызэрагъэпэщам. Зэхуэсым 
къыщагъэнэIуащ гъэ еджэгъуэ блэкIам 
зыхунэмыса Iуэхугъуэхэри, дызэрыт лъэ-
хъэнэщIэм къапэщылъ къалэнхэри щауб-
зыхуащ. 

ФокIадэм и 1-м, ЩIэныгъэхэм я махуэм-
кIэ, ди гуапэу дохъуэхъу еджэным, щIэны-
гъэрэ IэщIагъэрэ зэгъэгъуэтыным, егъэ-
джэныгъэ-гъэсэныгъэ Iуэхум зи гъащIэр 
епха дэтхэнэми. Нобэ школхэм, гъэсапIэхэм 
екIуэлIэжа ныбжьыщIэхэм, абыхэм я гъэ-
сакIуэхэм, егъэджакIуэхэм папщIэ щыIуну 
къэрал гимныр, абыхэм къахуеуэну япэ 
 уэзджынэр, а IуэхущIапIэхэм щаIэтыну 
къэрал, республикэ ныпхэр угъурлы яхуэ-
хъуну, я  мурадхэр къехъулIэу, лъагапIэ-
щIэхэм нэсу гъэ еджэгъуэщIэр узыншэу, 
лъэпощ хьэпоуншэу кърахьэлIэну ди гуа-
пэщ! 

ЖЫЛАСЭ Маритэ,
«Адыгэ псалъэ» газетым егъэджэны-

гъэмрэ щIэныгъэмкIэ и къудамэм и 
унафэщI.

НАБДЗЭГУБДЗАПЛЪЭУ, 
жэуаплыныгъэ ин яхэлъу зи 
къулыкъум пэрыт ди  уна-
фэщIхэм псом япэ ирагъэщ 
цIыхубэм я псэукIэр зэIузэ-

пэщ щIыныр, жылагъуэ-поли-
тикэ зэпIэзэрытыныгъэр, 
 жы лагъуэ зэкъуэтыныгъэр, 
лъэпкъ зэныбжьэгъугъэр, 
влас  тымрэ жылагъуэмрэ         

я зэгурыIуэныгъэр.
Уи щIэныгъэм хэбгъэхъуэ-

нуми, уи узыншагъэр еб-
гъэфIэкIуэнуми, удэзыхьэх 
Iуэхум зыхуэбгъэсэнуми, уи 
нэгу зебгъэужьынуми рес-
публикэм уимыкIыу псори 
къы зэбгъэпэщыфынущ. Iэна-
тIэ псори гъэ къэс ефIакIуэ 
зэпытщ. Иужьрей илъэсхэм 
къэралым, республикэм щы-
зэтеубла хъуа ухуэкIэр нэ-
рылъагъуу сэбэп мэхъу псэу-
кIэмрэ зэпIэзэрытыныгъэмрэ 
зэтеIыгъэнымкIэ, егъэфIэ-

кIуэ нымкIэ. Псалъэм папщIэ, 
дызэрыт илъэсым республи-
кэр хэтщ лъэпкъ проект 
11-мкIэ ягъэзащIэ щIыналъэ 
проекту 45-м. А Iуэхухэм тра-
гъэкIуэдэнущ сом мелард 
11,7-м щIигъу. Республикэм и 
хэхъуэм къыхалъхьэну инвес-
тицэр сом мелард 56,3-рэ 
мэхъу. 2022 гъэм щIыналъэм 
щекIуэкIыну ухуэныгъэхэм 
сом мелард 38,3-рэ хухахы-
нущ. 

Республикэм бгъэдэлъ 
 хъугъуэфIыгъуэхэм ящыщщ 

Къэбэрдей-Балъкъэрыр - нобэ

Япэ  уэзджынэм
и  гуфIэгъуэшхуэ

адыгэхэм, балъкъэрхэм, 
урыс  хэм нэмыщI лъэпкъи 
100-м нэс зэныбжьэгъуфIу, 
зэгъунэгъуфIу къызэрызэдэ-
гъуэгурыкIуэр. Дэтхэнэ зыми 
пщIэшхуэ хуещI дин зэмы-
лIэужьыгъуэ зезыхьэ цIы ху-
хэм яку дзыхьрэ пщIэрэ зэ-
рыдэлъым. А псом я лъаб-
жьэр жыжьэ къыщожьэ икIи 
тхыдэ къулей зиIэ лъахэр  эко-
номикэ, социальнэ, щIэ-
ныгъэ, щэнхабзэ зыужьыны-
гъэм сыт щыгъуи быдэу те-
тащ. Аращ Хэкум и къэрал 
саугъэтхэр плIэнейрэ къы-
щIыхуагъэфэщари.

Бжыгъэхэмрэ IуэхущIафэ-
хэмрэ, псэукIэмрэ Iуэхутхьэб-
зэхэмрэ, IэнатIэхэмрэ лэжьы-
гъэмрэ къызэгъэпэща зэры-
хъум укIэлъыплъмэ, нэры- 
лъагъущ ди лъахэм щекIуэкI 
зэхъуэкIыныгъэфIхэр. 

ЗэрыжытIащи, псэукIэр 
езыгъэфIакIуэхэм ящыщщ 
лъэпкъ проектхэмрэ феде-
ральнэ программэхэмрэ. 
Псалъэм къыдэкIуэу жы пIэ-
мэ, ахэр гъэзэщIэным нэгъа-
бэ сом меларди 8,6-рэ ху-
хахащ. ЩIыналъэ мыхьэнэ 
зиIэ проектхэм хиубыдэу 
 лэжьыгъэшхуэ зэфIагъэкIащ 
социальнэ IуэхущIапIэхэр 
ухуэнымкIэ, ахэр къэгъэщIэ-
рэ  щIэжынымкIэ, капитальнэу 
зэгъэпэщыжынымкIэ, апхуэ-
дэу жылагъуэхэр зэIузэпэщ 
щIы нымкIэ. 

Зэрыщыту къапщтэмэ,            
Iуэ хущIапIэу 500 хуэдиз яу-
хуащ  е зэрагъэпэщыжащ 
икIи абыхэм сом меларди 4,2-
рэ трагъэкIуэдащ. 

НЭЩIЭПЫДЖЭ
Замирэ.

Дэ дыщопсэу илъэсищэ гъуэгуанэ къызэзынэкIа, гъа-
щIэм декIуу зызыужь, лъэпкъ куэд зэгурыIуэрэ-зэдэIуэ-
жу щызэхэс хэку телъыджэ. Къэбэрдей-Балъкъэр Рес-
публикэм нобэ иIэ ехъулIэныгъэхэр щынэрылъагъущ 
цIыхухэм я псэукIэр зэрефIакIуэм, ахэр псэун щхьэ кIэ 
зыхуей Iэмал псори хэгъэгум къызэрыщызэгъэпэщам, нэ-
хъыжьхэмрэ нэхъыщIэхэмрэ я зэхуаку пщIэ дэлъу, зи 
 къару илъыгъуэр лажьэу, щIалэгъуалэр еджэу, сабийхэр 
гъащIэм щыгуфIыкIыу зэрыпсэум.

Къэбэрдей-Балъкъэр Республикэм 
и Iэтащхьэ КIуэкIуэ Казбек

Республикэм и махуэмкIэ цIыхухэм 
зэрехъуэхъур

Си хэкуэгъу лъапIэхэ! 
Нобэ дэ догъэлъапIэ Къэбэрдей-Балъкъэрым къикIуа 

тхыдэ гъуэгуанэм щыхьэт техъуэ махуэшхуэр. Мы гъэм ди 
республикэр къызэрызэрагъэпэщрэ илъэси 100 ирокъу. 

Ижь-ижьыж лъандэрэ псэукIэкIэ, экономикэкIэ, ныб-
жьэгъугъэкIэ зэпхауэ къэгъуэгурыкIуэ лъэпкъитIым XX 
лIэ щIыгъуэм и пэщIэдзэхэм япэ дыдэу зы къэрал ухуэкIэ 
яIэу Урысейм хэтыну зэкъуэуващ. 

А Iуэхур ди тхыдэм мыхьэнэшхуэ щызиIэ напэкIуэцI 
 хъуащ икIи адыгэхэми балъкъэрхэми я гъащIэм увыпIэ хэ-
ха щиубыдащ. Апхуэдэ лъэбакъуэм ди лъэпкъхэм я зыу-
жьыныгъэм папщIэ зэи ямыIа хэкIыпIэщIэхэр къахузэIуи-
хырт, я лъэпкъ хабзэр яхъумэжынымкIэ, я адэжьхэм я 
щIэинхэм пщIэ хуащIу яхъумэнымкIэ Iэмал къаритырт.

БлэкIа илъэсищэр экономикэм, псэукIэм, щэнхабзэм 
ехьэ лIа ехъулIэныгъэхэмкIэ гъэнщIауэ щытащ. Хуабжьу 
пщIэ яхудощI зи зэфIэкIкIэ, акъылкIэ, лэжьыгъэкIэ Къэ-
бэрдей-Балъкъэрым и зыужьыныгъэм хэлIыфIыхьа псо-
ми, дрогушхуэ зи лIыхъужьыгъэрэ гуащIэ мыкIуэщIкIэ 
Урысей къэралыгъуэр нэхъри гъэбыдэным зи къару езы-
хьэлIа дэтхэнэ ди хэкуэгъуми.  

Къэбэрдей-Балъкъэрыр къызэрыунэхурэ илъэс бжыгъэ 
дахэ зэрырикъур абы исхэм я зэкъуэтыныгъэм, зэныбжьэ-
гъугъэм я дамыгъэ хуэдэщ. Мис а зэкъуэшыныгъэм и 
 лъабжьэр быдэу зэрытхъумэфырщ къыдэкIуэтей щIэблэм 
я пащхьэ щытхь къалэн нэхъыщхьэр, лъэпкъ куэду зэхэс 
Урысейр ипэкIэ дгъэкIуэтэнымкIэ къару лъэщ хъур. 

Нобэ дызэрыт щытыкIэ къызэрымыкIуэм, псом хуэ-
мыдэу, нэхъ куууэ щызыхыдощIэ лъэпкъ зэкъуэтыныгъэм 
и мыхьэнэр, ар хэкупсагъэм, къэралым хуэпэжыным, рес-
публикэми ди хэкушхуэми я къэкIуэнур фIы хъун щхьэкIэ 
сэбэп зэрыхъур. 

Зыужьыныгъэм дызэрыхуэкIуэ Iэмалхэм ятепщIыхьмэ, 
къэкIуэнум сыткIи дыхуэхьэзыру дыхуоплъэ. Илъэс гъу-
нэгъухэр экономикэм хуабжьу зыщиужьын, УФ-м и Прези-
дент Путин Владимир къитхуигъэува къалэнхэм дащы пэ-
лъэщын, цIыхухэм я псэукIэм фIы и лъэныкъуэкIэ зыщи-
хъуэжын пIалъэ хъун хуейщ. 

Си фIэщ мэхъу, дызэкъуэту, дызэгурыIуэу, дызэрыщIэу 
дызэдэлажьэмэ, а псоми дызэрыпэлъэщынур, фIыуэ 
 тлъагъу Къэбэрдей-Балъкъэрыр нэхъри зэрефIэкIуэнур. 

Си гуми си псэми къабгъэдэкIыу сынывохъуэхъу Респуб-
ликэм и махуэмкIэ, Къэбэрдей-Балъкъэрым и юбилейм-
кIэ. ЩIыналъэм ис дэтхэнэ унагъуэми, дэтхэнэ цIыхуми 
узыншагъэ, мамырыгъэ, фIыгъуэ иIэну сохъуахъуэ!

Къэбэрдей-Балъкъэр Республикэм 
и Iэтащхьэ КIуэкIуэ Казбек

ЩIэныгъэм и махуэмкIэ цIыхухэм 
зэрехъуэхъур

Къэбэрдей-Балъкъэрым и цIыхухэу пщIэ зыхуэсщIхэ! 
Си гуапэу сынывохъуэхъу ЩIэныгъэм и махуэмкIэ, гъэ 

еджэгъуэщIэм зэрыщIидзэжамкIэ! 
А махуэшхуэр гурыфIыгъуэкIэ, щIалэгъуэкIэ, щIэщы-

гъуагъкIэ гъэнщIащ икIи теплъэгъуэ дахэу цIыхум и гум 
 игъащIэ псокIэ къонэ. 

ШколакIуэхэм, IэщIагъэ нэхъыщхьэ, курыт щызрагъэ-
гъуэт еджапIэхэм щIэс студентхэм я дежкIэ мы махуэм 
мыхьэнэшхуэ иIэщ икIи Iуэхугъуэ гъэщIэгъуэн куэдкIэ 
гъэнщIа пIалъэу я гъащIэм хэувэнущ. Мы гъэм япэ клас-
сым кIуа цIыкIухэм я дежкIи гуимыхужу щытынущ фо-
кIадэм и зыр, абыхэм я япэ егъэджакIуэр зрагъэцIыхунущ, 
щIэныгъэ гъуэгум техьэнущ. 

Псалъэ гуапэрэ фIыщIэ мыухыжкIэ захузогъазэ ди егъэ-
джакIуэхэм, абыхэм я Iэзагъымрэ яхэлъ жэуаплыны-
гъэмрэ, шыIэныгъэмрэ хьэлэлагъымрэ папщIэ.

Дэ дяпэкIи тхузэфIэкI къэдгъэнэнукъым егъэджакIуэ 
IэщIагъэм и Iулыджыр къэIэтынымкIэ, зэрылэжьэн Iэмал 
тынш къахузэгъэпэщынымкIэ, я зэфIэкIымрэ творчест-
вэмрэ хагъэхъуэнымкIэ. Си фIэщ мэхъу, ди къару псори 
зэхэтлъхьэмэ, сыткIи хуэщIа егъэджэныгъэ ухуэкIэ къызэ-
рызэдгъэпэщыфынур, а IэнатIэр зэредгъэфIэкIуэфынур, 
дэтхэнэ сабийми и зэфIэкIыр къызыкъуихынымкIэ сэбэп 
хъуну псори къызэрыдугъуеифынур, ныбжьыщIэхэми, щIа  
 лэгъуалэми я мурадыр гъащIэм хапщэфынымкIэ дэIэ-
пыкъуэгъу дазэрыхуэхъунур. 

ЕгъэджакIуэхэми абыхэм я нэIэ зытет щIэблэми со-                
хъуэхъу гъэ еджэгъуэщIэр угъурлы яхуэхъуну, я къарум 
 къигъэгугъэрэ зыхуагъэувыж мурадхэр зрагъэхъулIэу 
гъэр ирахьэкIыну. Адэ-анэхэр я сабийхэм я ехъулIэныгъэ-
хэм иригушхуэну! 

Гъуэгу махуэ!

ЕхъулIэныгъэшхуэхэр зэраIэм икIи илъэс 
куэд лъандэрэ хьэлэлу зэрылажьэм папщIэ 
цIэ лъапIэхэр яфIэщын:

«Къэбэрдей-Балъкъэр Республикэм
щIыхь зиIэ и артист»

Хренов Владимир Анатолий и къуэм - 
«Уэрэдымрэ къафэмкIэ Тэрч къэзакъхэр 
Къэбэрдей-Балъкъэр къэрал IуэрыIуатэ ан-
самбль» щэнхабзэмкIэ къэрал кIэзонэ Iуэху-
щIапIэм балетымкIэ и артистым,

«Къэбэрдей-Балъкъэр Республикэм
щIыхь зиIэ и дохутыр»

Къардэн Оксанэ Руслан и пхъум - «Къэрал 
клиникэ сымаджэщ №1» узыншагъэр хъу-
мэнымкIэ къэрал бюджет IуэхущIапIэм и 
 дохутыр-гастроэнтерологым - гастроэнтеро-
логие къудамэм и унафэщIым,

«Къэбэрдей-Балъкъэр Республикэм 
щIэныгъэмкIэ щIыхь зиIэ и лэжьакIуэ» 
Журт Арчил Хьэзешэ и къуэм - «Бэрбэч 

Хь.М. и цIэр зезыхьэ Къэбэрдей-Балъкъэр 
къэрал университет» щIэныгъэ нэхъыщхьэ 
щра гъэгъуэт федеральнэ къэрал бюджет 
егъэ  джэныгъэ IуэхущIапIэм алгебрэмрэ диф-
ференциальнэ уравненэхэмкIэ и кафедрэм и 
щIэныгъэ унафэщIым, 

«Къэбэрдей-Балъкъэр Республикэм 
щэнхабзэмкIэ щIыхь зиIэ и лэжьакIуэ» 
Тхьэгъэзит Руслан Iэуес и къуэм - «Къэбэр-

дей-Балъкъэр» телевизионнэ, радионэтын 
къэрал компанием - «Урысейпсо къэрал теле-
визионнэ, радионэтын компанием» и къуда-
мэм и оператор нэхъыщхьэм,

«Къэбэрдей-Балъкъэр Республикэм 
егъэджэныгъэмкIэ щIыхь зиIэ и 

лэжьакIуэ» 
Абазэ Албэч Чамир и къуэм - «Бэрбэч 

Хь.М. и цIэр зезыхьэ Къэбэрдей-Балъкъэр 
къэ  рал университет» щIэныгъэ нэхъыщхьэ 
щрагъэгъуэт федеральнэ къэрал бюджет 
егъэджэныгъэ IуэхущIапIэм и Социально-гу-
манитар институтым къэбэрдей-шэрджэсыб-
зэмрэ литературэмкIэ и кафедрэм и доцен-
тым,

«Къэбэрдей-Балъкъэр Республикэм и 
промышленностым щIыхь зиIэ и 

лэжьакIуэ» 
Зезаев Магомет Ибакъ и къуэм - «Гидро-

металлург» акционер обществэ зэIухам воль-
фрам зыхэлъ кIэрыхубжьэрыхухэм щелэжь и 
къудамэм и аппаратчик-гидрометаллургым,

«Къэбэрдей-Балъкъэр Республикэм 
мэкъумэш хозяйствэмкIэ щIыхь зиIэ и 

лэжьакIуэ» 
ХьэIупщы Арсен Хъусен и къуэм - «Агро-

оптторг» жэуаплыныгъэ зэпыгъэщхьэхукIэ 
зиIэ обществэм и генеральнэ директорым и 
къуэдзэм,

«Къэбэрдей-Балъкъэр Республикэм
щIыхь зиIэ и ухуакIуэ» 

ДыщэкI Мурат Георгий и къуэм - «Тёплый 
город» жэуаплыныгъэ зэпыгъэщхьэхукIэ зиIэ 
обществэм и генеральнэ директорым,

«Къэбэрдей-Балъкъэр Республикэм 
щIыхь зиIэ и егъэджакIуэ» 

Аппаев Мурадин Мустафа и къуэм - 
Дзэлыкъуэ муниципальнэ районым хыхьэ 
Хьэбэз къуажэм и «Курыт щIэныгъэ щрагъэ-
гъуэт школ» егъэджэныгъэмкIэ муниципа-
льнэ къэрал IуэхущIапIэм балъкъэрыбзэмрэ 
литературэмкIэ и егъэджакIуэм,

ЩауэцIыкIу Галинэ Алексей и пхъум - 
Тэрч муниципальнэ районым хыхьэ «Тэрч 
къа лэм курыт щIэныгъэ щрагъэгъуэт и школ 
№2» егъэджэныгъэмкIэ муниципальнэ къэ-
рал IуэхущIапIэм урысыбзэмрэ литературэм-
кIэ и егъэджакIуэм,

«Къэбэрдей-Балъкъэр Республикэм
щIыхь зиIэ и юрист» 

Мэкъуауэ Ахьмэд Азрэталий и къуэм - 
Къэбэрдей-Балъкъэр Ресубликэм и Суд Нэ-
хъыщхьэм и судьям.

 Къэбэрдей-Балъкъэр Республикэм
 и Iэтащхьэ               КIУЭКIУЭ Казбек
Налшык къалэ
2022 гъэм фокIадэм и 1-м
№82-УГ

«Къэбэрдей-Балъкъэр Республикэм и пащхьэм щиIэ фIыщIэхэм папщIэ»

орденыр етыным и IуэхукIэ

Къэбэрдей-Балъкъэр Республикэм и Iэтащхьэм и Указ
Къэбэрдей-Балъкъэр Республикэм и къэралыгъуэр зэтеувэнымкIэ фIыщIэшхуэ зэраIэм 

икIи республикэм и социально-экономикэ зыужьыныгъэм хэлъхьэныгъэшхуэ зэрыхуащIам 
папщIэ «Къэбэрдей-Балъкъэр Республикэм и пащхьэм щиIэ фIыщIэхэм папщIэ» орденыр 
етын:

Къанокъуэ Арсен Башир и къуэм - Урысей Федерацэм и сенаторым - Къэбэрдей-Балъ-
къэр Республикэм и къэрал властым и гъэзэщIакIуэ IэнатIэм и лIыкIуэу Урысей Федерацэм и 
Федеральнэ Зэхуэсым ФедерацэмкIэ и Советым щыIэм

КIуэкIуэ Юрэ Александр и къуэм - Урысей Федерацэм ШынагъуэншагъэмкIэ и Советым и 
Секретарым и къуэдзэм 

Маслов Николай Александр и къуэм - «Къэбэрдей-Балъкъэр Республикэм и Муници-
пальнэ къэхъуныгъэхэм я совет» ассоциацэм и гъэзэщIакIуэ директорым 

Туменов Мурадин Хьэдис и къуэм.

                   Къэбэрдей-Балъкъэр Республикэм и Iэтащхьэ                       КIУЭКIУЭ Казбек
Налшык къалэ
2022 гъэм фокIадэм и 1-м

Къэбэрдей-Балъкъэр Республикэм и къэрал дамыгъэхэр тыным и IуэхукIэ

Къэбэрдей-Балъкъэр Республикэм
и Iэтащхьэм и Указ



Дунейм
щыхъыбархэр





№104 (24.386) 2022  ГЪЭМ  ФОКIАДЭМ  И  14

 Къэбэрдей-Балъкъэрым футболымкIэ и 
чемпионатым и дивизион нэхъыщхьэм 

зэхьэзэхуэр зэрыщекIуэкIыр 

Дж.

16
16
16
15
16
16
15
16
16
14
16
16
16
16

Къ.

15
11
11
10
8
8
8
8
6
5
4
3
1
1

З.

1
1
0
2
4
3
2
0
2
2
2
1
2
0

Т.

78-10
58-25
51-37
50-22
53-29
42-49
34-33
44-37
40-47
36-50
34-62
40-59
20-66
28-82

О.

46
34
33
32
28
27
26
24
20
17
14
10
5
3

ФI.

0
4
5
3
4
5
5
8
8
7
10
12
13
15

    Командэхэр

1. «Автозапчасть»
2. «Тэрч»
3. «Искра»
4. «Родник»
5. «Спартак-Д»
6. «Шэджэм-2»
7. «ЛогоВАЗ»
8. «Малка»
9. «Урыху»
10. «Ислъэмей»
11. «Псыгуэнсу»
12. «Кэнжэ
13. «Шэрджэс»
14. «Къэбэрдей»

Редколлегием хэтхэр:

ЖьэкIэмыхъу Маринэ 
(унафэщI-редактор), Шир-
дий Маринэ (уна фэщI-
редактор), Къаншокъуэ 
Эллэ (жэуап зыхь секре-
тарь), Къардэн Маритэ, 
Къумахуэ Аслъэн, Нэ-
щIэпыджэ Замирэ, Чэ рим 
Марианнэ, Щхьэ щэмыщI 
Изэ.

Редактор нэхъыщхьэ
ЖЫЛАСЭ Заурбэч

ТЕЛЕФОНХЭР:

редактор нэхъыщ хьэм, секретарым - 42-56-19;
унафэщI-редакторхэм - 40-48-54, 40-06-33;
жэуап зыхь секретарым - 42-22-82;
секретариатым - 42-22-66.

КъыдэзыгъэкIхэмрэ редакцэмрэ я хэщIапIэр: 
360030, Къэбэрдей-Балъкъэр Республикэ, 

Налшык къалэ, Лениным и уэрам, 5

Газетыр 2016 гъэм дыгъэгъазэм                    
и 19-м Печатым и хуитыныгъэр                

хъу мэнымкIэ Къэбэрдей-Балъкъэр 
щIы налъэ IуэхущIапIэм ятхащ

ПИ № ТУ07-00117-м щIэту.

12+
Индексыр П 5894
Тиражыр 1.777
Заказыр №1761

Теддзэ тхыгъэхэм къыщыхьа 

гъуэхэм я пэжагъымкIэ ахэр 

Къэбэрдей-Балъкъэрым 
футболымкIэ и чемпиона-
тым и гуп нэхъыщхьэм ще-
кIуэкI зэхьэзэхуэм и еп-
щыкIуиянэ джэгугъуэм хы-
хьэ зэIущIэхэр тхьэмахуэ 
блэкIам зэхэтащ.

ШЫЩХЬЭУIУМ и 27-м Ан-
зорей къуажэм «Урыхум» 
къыщ ригъэблэгъащ пэщIэ-
дзэ джэгугъуэм къыщыщIэ-
дзауэ зэхьэзэхуэм бжьыпэр 
щызыубыдауэ зыри гъу -          
нэгъу зыхуэзымыгъэхъу «Ав-
то запчасть»-р. Пашэм зэры-
хуэфащэу хэгъэрейхэм зы  
 Iэмали яритакъым текIуэны-
гъэм гъунэгъу хуэхъуну. 
Жэуа пыншэ топиплI къы зы-
худагъэкIа урыхудэсхэм мы-
гъэрей зэпеуэм еянэ хэщIы-
ныгъэр щагъуэтауэ зэIущIэр 
иухащ. 

Зэхьэзэхуэр хъарзынэу 
езы хьэкI Алътуд и «Искра»-м 
и ехъулIэныгъэхэм иджыри 
хигъэхъуащ. И унэ абы 
къыщ ригъэблэгъащ епщы-
кIу занэ увыпIэм къыщызэ-
теувыIа «Псыгуэнсур». Алъ-
туддэсхэм  хьэщIэхэм я 
 гъуэм топищ худагъэкIри зэ-
пеуэм и медалхэм щIэбэн-
хэм я гупым зыщагъэбы-
дащ. 

Турнир таблицэм зэкIэлъ-
хьэужьу къыщыкIуэ «Шэ-
джэм-2»-мрэ «ЛогоВАЗ»-
мрэ я зэпэщIэтыныгъэр Шэ -
джэм ЕтIуанэ щекIуэкIащ. 
ЗэIущIэр топ дахэ куэдкIэ 
гъэнщIауэ щытащ. Бабугент 
къикIа командэм и гъуэм хэ-
гъэрейхэм топиплI худагъэкI-
ри зы лъэбакъуэкIэ абыхэм 
ящхьэщыкIащ. ХьэщIэхэм 
жэуапу иратыжыфар топитI 
къудейщ. 

А джэгугъуэ махуэм щызэ-
пэ щIэтащ зэхьэзэхуэм и 
иужьрей увыпIэхэм къы щы-
зэтеувыIа командитI. «Кэн-
жэм» иригъэблэгъащ зы те-
кIуэныгъэ фIэкIа зэхьэзэ-
хуэм зэрыщIидзэрэ къэ зы-
мы  хьыфа «Шэрджэсыр». 
Мыбыи хэгъэрейхэр нэхъ 
лъэщу къыщыщIэкIащ. Зыр 
адрейм къыкIэлъыкIуэу зэ-

Республикэ прокуратурэмрэ Урысейм и Пенсэ фондым 
КъБР-м щиIэ IуэхущIапIэмрэ я лэжьакIуэхэр зэщIыгъуу 
яхуэзащ Налшык къалэм щыпсэухэу пенсэм, цIыхухэм со-
циальнэ и лъэныкъуэкIэ защIэгъэкъуэным теухуауэ за-
къыхуэзыгъэзахэм. 

КъБР-м и прокуратурэм федеральнэ законодательствэр 
зэрагъэзащIэм кIэлъыплъынымкIэ и къудамэм и прокурор 
нэхъыжь Бакулинэ Светланэ, УФ-м и Пенсэ фондым и Уп-
равленэ нэхъыщхьэу КъБР-м щыIэм и лIыкIуэхэм ящIыгъуу 
налшыкдэсхэм щаIущIащ Налшык къалэм Зауэм, лэжьы-
гъэм, IэщэкIэ зэщIэузэда къарухэмрэ хабзэхъумэ IэнатIэ-
хэмрэ я ветеранхэм (пенсионерхэм) я жылагъуэ IуэхущIа-
пIэм. 

Бакулинэ Светланэ зэпкърыхауэ ягуригъэIуащ пенсэр, 
цIыхухэм зэрадэIэпыкъу нэгъуэщI ахъшэхэр яIэрыхьэным 
ехьэлIауэ законодательствэм игъуэта зэхъуэкIыныгъэхэр. 

ЦIыхухэм зыкъыхуагъэзат лэжьыгъэмрэ псэупIэ законо-
дательствэмрэ, коммунальнэ Iуэхутхьэбзэхэм щIат пщIэм 
ехьэлIауэ щыIэ хабзэхэм теухуауэ зыгъэпIейтей Iуэхухэр зэха-
гъэкIыну. КъекIуэлIахэм ящыщ дэтхэнэми ягъуэтащ зы-
щIэупщIахэм ятеухуа жэуап зэпкърыха, лажьэ законода-
тельствэм щыубзыхуа я хуитыныгъэхэмрэ къалэнхэмрэ гура-
гъэIуащ.

КъаIэрыхьа тхьэусыхафэхэм ехьэлIа къэпщытэныгъэхэр 
ирагъэкIуэкIынущ, абыхэм езыхэм я нэIэ тетщ.

ДЫГУЛЫБГЪУ Жантинэ. 

Къэбэрдей-Балъкъэрым мафIэсым пэщIэт-къегъэ ла-
кIуэ и IуэхущIапIэм и часть №6-м и профилактикэ гупым и 
унафэщI Псэун Еленэ, Прохладнэ къалэм, районым 
кIэлъыплъыныгъэ Iуэхумрэ профилактикэ лэ жьыгъэмкIэ 
и къудамэм и лэжьакIуэхэм, Урысей МЧС-м и Управленэ 
нэхъыщхьэу КъБР-м щыIэм мафIэсым пэщIэтыным 
ехьэлIа лэжьыгъэхэр зэкIэлъызыгъакIуэ и къэрал къулы-
къум и ПС №1-м и мафIэс-къегъэла кIуэ гупым и 4-нэ 
частым и унафэщIхэм зэщIыгъуу Учебнэ къуажэм дэт 
курыт еджапIэм щрагъэкIуэкIащ «ЕджапIэм щIэтIыс хьэ-
нымкIэ дэIэпыкъу!» псапащIэ Iуэху. 

ЕЛЕНЭ зэрыжиIамкIэ, мафIэсым пэщIэтыным епха я 
лэжьакIуэхэмрэ школым и администрацэмрэ щытыкIэ гу-
гъум къихута унагъуэхэм я сабийхэм къыхуащэхуащ сабий-
хэм яIэн хуей канцеляр хьэпшыпхэр. ЦIыкIухэр ящыгу-
фIыкIащ къахуеблэгъахэм, гъэ еджэгъуэщIэм хуэхьэзыру 
щIадзэжынымкIэ къазэрыдэIэпыкъуам папщIи фIыщIэ 
 хуащIащ икIи фIыуэ еджэнуи къагъэгугъащ. 

БАХЪСЭН Ланэ.

Лэжьыгъэр зыгъэдахэр абы пэрыт цIыхурщ. 
Уи лэ жьэгъухэм фIыуэ укъалъагъун, укъалъы тэн 
щхьэкIэ, уи къалэныр къепхьэлIэныр мащIэщ - 
уи гур къабзэу, зэIухауэ дэтхэнэми ухущытын 
 хуейщ

- ЭММЭ къэсауэ пIэрэ?.. - «Адыгэ псалъэ» газе-
тым и зэ д зэкIакIуэхэм апхуэдэ  пса лъэхэмкIэ я 
лэжьыгъэр къы щIадзэу илъэс куэд  хъуауэ къо-
кIуэкI. Дауи къе мыкIуэкIынрэ, махуэм газетым 
иувэну тхыгъэхэм ящыщу езыхэм къалъысыр 
 опе ратор-машинисткэ Iэзэ Дэхъу Iэминат (Эммэ- 
кIэ дызэджэм) щыпа гъаплъэкIэ.

ЦIыхубз жан лъагъугъуа фIэр редакцэм зэры-
щылэ жьа зэман кIыхьым и макъ ину зригъэIэ тауэ, 
псалъэкIэ зыгуэрым егуэуауэ е и мы Iуэху зэри-
хуауэ зылъэгъуа щыIэкъым. Эммэ псоми  фIы уэ 
къыщIалъагъум ап хуэ дэ щэныр и къежьапIэщ. 

Тхыгъэхэр къэзыщып машинисткэу газетым 
ущы лэжьэныр тыншкъым: къыббгъэдалъхьэ Iэ-
рытххэм къи щы нэмыщIауэ, зэдзэкIакIуэр ады гэб-
зэкIэ къызэджэ псалъэхэр кIуэрыкIуэм тету абы  и 
ужьым иту тредзэ. Ар ап хуэдизкIэ и лэ жьыгъэм 
хуэ Iэижьщи, компьютеркIэ  къи щып текстым щыуа-
гъэ къы щIыщыплъыхъуэжын щы мы Iэу зыхуей 
 хуегъазэ. Щы  гъуазэщ ар газетым  къы щагъэсэ-          
бэп бзэм и щэху псоми, грамматикэ  и лъэ ныкъуэкIэ 
яIэщIэкI щыуа гъэхэми, псалъэхэм я тхыкIэми, 
 ухуей хъуамэ, чэнджэщрэ ущиери щыбгъуэту. 

«Ленин гъуэгу» фIэщыгъэм щIэту газетыр 
 къы щыдэкIа лъэхъэнэм къыщыщIэдзауэ абы и лэ-
жьыгъэм хэлъхьэ ныгъэ куэд хуэзыщIахэм ящыщщ 
Дэхъур. ЗэманкIэ ды зэIэбэкIыжмэ, иджы хуэ дэу 
компьютерхэр къагъэ сэбэпу щытакъым. Утеплъэ-
къукI мыхъуну Правительствэм къригъэхь тхыгъэ-
хэмрэ унафэхэмрэ жэщ ны къуэм нэсыху маши-
нисткэхэр щыпэплъэ къэхъурт, и къэщы пы жыныр 
ауэ къэгъэнауэ. 

Налшык дэт Лъэпкъ му-
зейм а фIэщыгъэм щIэту 
мы махуэхэм къыщызэ-
Iуахащ Къэбэрдей-Балъ-
къэрыр къызэрызэрагъэ-
пэщрэ илъэси 100 щри-
къум хуэгъэпса гъэлъэ-
гъуэныгъэ телъыджэ. Абы 
ди щIыналъэм, абы и тхы-
дэм, щIыуэпсым, цIыху 
цIэ  рыIуэхэм я сурэтхэр 
щыкуэдт. 

КЪЭБЭРДЕЙ-Балъкъэ-
рым и сурэтыщIхэм я Iэда-
къэ щIэкI нэхъыфIхэр щы зэ-
хуэхьэсат абы. Ахэр музейм 
и пэшым апхуэдизкIэ зэ-
кIуу, зэхэзагъэу щызэ кIэ-
лъы хьати, умыгъэщIэгъуэн 
плъэ кIыртэкъым. Пэжщ, 
ахэр зы сурэтыщIым и Iэда-
къэ къызэрыщIэмыкIар гу-
ры Iуэгъуэт, ауэ лэжьыгъэ 
псоми зэдайуэ зыгуэр зэ ра-
Iэри IупщIт. ЛэчкIэ щIа су-
рэт хэм, графикэ жыпхъэм 
итхэм, пхъэм къыхэбзыкIа 
хьэп шыпхэм, ятIэм къы хэ-
щIыкIахэм, Iэщэ-фащэхэм, 
бзылъхугъэм зэрызигъэда-
хэ хьэпшыпхэм, упщIэ, ар-
джэн зэкIужхэм уащеплъкIэ 
ди щIыналъэм ис цIыхухэм 
зэрыIэпэIэсэм, лъэпкъхэм 
IэрыкI дахэ зэраIэм иджыри 
зэ щыхьэт утохъуэ. 

КъБР-м щэнхабзэмкIэ и 
министр Къумахуэ Мухьэ-
дин зэIущIэр къыщызэIуи-
хым илъэс къэс къызэра-
гъэпэщ мыпхуэдэ гъэлъэ-
гъуэныгъэхэр фIыуэ зэри-
лъагъур жиIащ. 

- Мы гъэлъэгъуэныгъэр   
ди щIыналъэм и тхыдэм 
щыщ Iыхьэу къэплъытэ хъу-
нущ. КъБР-р къызэрызэра-
гъэпэщрэ илъэси 100 
 щрикъу лъэхъэнэм мы лэ-
жьы гъэ хэр, ди адэжьхэм я 
Iэужьыр зэрытхъумэм и мы-
хьэнэр тIууащIэу лъапIэщ. 
Сыт щыгъуи хуэдэу, ар гъэ-
щIэгъуэн, унэтIыныгъэкIэ 
бей хъуащ, ауэ щыхъукIи 
псэр егъэгуфIэ апхуэдиз лэ-
жьыгъэ нэгъэсам уащеплъ-
кIэ. Ди щIыналъэм щып сэу-
хэм, ди сурэтщI Iэзэхэм, 

гъуа зджэр фIыуэ зылъагъу 
дэтхэнэми сохъуэхъу мып-
хуэдэ гъэлъэгъуэныгъэ дахэ 
къызэдгъэпэщыну Iэмал 
зэрыдиIэмкIэ, - захуигъэзащ 
Къумахуэм къызэхуэсахэм.

Урысейм Художествэхэм-
кIэ и академием и член-кор-
респондент Ступин Сергей 
ди щIыналъэм щыпсэухэм 
къэблагъэ махуэ лъапIэмкIэ 
ехъуэхъури, зи лэжьыгъэ 
 музейм къыщыгъэлъэгъуа 
сурэ тыщIхэм я Iэзагъэм, зэ-
фIэкI лъагэм тепсэлъы-
хьащ. Иужьрей илъэсищэм 
къриубыдэу ди республи -
кэм щылэжьа сурэтыщIхэм, 
гъуазджэм и IэщIагъэлIхэм 
ятеухуа тхылъ къыдагъэ-
кIыну, Урысейм Художест вэ-
хэмкIэ и академиер хэту да-
уэдапщэ зыбжанэ ди щIы-
налъэм щрагъэкIуэкIыну 
къыхилъхьащ Ступиным. 
Абы  хэм ящыщщ «ЦIыху. 
ЩIыуэпс. Хьэрш» фIэщы-
гъэм щIэту ирагъэжьа зэ-
пеуэр. Абы хэтыну хуей дэт-
хэнэми фокIадэ мазэм 
 къриубыдэу и Iэдакъэ щIэкI-
хэр яIэригъэхьэн хуейщ. Зэ-
пеуэм щытекIуахэм я гъэ-
лъэ гъуэныгъэ ди республи-
кэм щыхуащIыну я мурадщ.

УФ-м щIыхь зиIэ и сурэ-

тыщI, КъБР-м и цIыхубэ су-
рэтыщI КIыщ Мухьэдин 
 псалъэ ирата иужь ди щIы-
налъэм и сурэтыщIхэм да-
пщэщи щIэщыгъуэ гуэр 
къызэралъыхъуэр, дэтхэ нэ-
ри и хъэтIымкIэ къы зэрып-
хуэцIыхужынур къыхигъэ-
щащ. КъБР-м и Сурэ тыщI-
хэм я зэгухьэныгъэм иджы-
рей гъэлъэгъуэныгъэмкIэ 
ехъуэ хъури, Мухьэдин 
скульп торхэмрэ сурэтыщI-
хэмрэ ящыщу зи лэжьэкIэр 
 нэхъыфI, нэхъ щIэщыгъуэ 
хъуауэ къилъытэхэм я цIэ 
къриIуащ. Апхуэдэу, абы 
къыхигъэщащ сурэтыщI 
ныб жьыщIэхэм ящыщу нэ-
хъыжьхэм я IэужьыфIыр 
къэзыщтэжахэр. КIыщым 
зэрыжиIамкIэ, зэфIэкI зиIэ 
сурэтыщI щIалэгъуалэм я 
лэжьыгъэхэр нэхъыбэрэ 
утыку кърахьэмэ, заужьыну, 
ипэкIэ кIуэтэну Iэмал ягъуэ-
тынущ.

- КъБР-р илъэси 100 зэры-
рикъум иримыгушхуэ ди 
щIыналъэм искъым, - жи-
Iащ УФ-м и цIыхубэ сурэ-
тыщI, Урысейм Художест вэ-
хэмкIэ и академием и ака-
демик Пащты Герман. - Ар 
икъукIэ бжыгъэ дахэщ, ма-
хуэ лъапIэщ, абы хуэфа- 
щэу дызэрыпежьам нобэрей 
гъэ лъэгъуэныгъэр и щы-
хьэтщ.

КъБР-м и СурэтыщIхэм я 
зэгухьэныгъэм и унафэщI 
Къаныкъуэ Жаннэ къызэ-
хуэсахэм къахуеджащ Уры-
сейм и СурэтыщIхэм я зэ-
гухьэныгъэм и тхьэмадэ Ко-
вальчук Сергей къыбгъэдэкI 
хъуэхъу телеграммэм. Ар ди 
щIыналъэм щыпсэухэм зэ-
дай бжыгъэ лъапIэмкIэ, гъэ-
лъэгъуэныгъэ телъыджэм-
кIэ къехъуэхъуащ, КъБР-м и 
сурэтыщIхэм узыншагъэ, 
къа ру, гушхуэныгъэ, творче-
скэ зэфIэкI щымыщIэну за-
къыхуигъэзащ.

ЩОМАХУЭ Залинэ.
Сурэтхэр Къарей Элинэ 

трихащ. 

Лэжьыгъэм  и  къуэпс  мыкIуэд Хъуэхъу

- Компьютерыр ди гъащIэм къыхыхьэри, лэ-
жьыгъэр сыт и лъэныкъуэкIи къытщигъэп сын-
щIащ, ауэ си гум IэфIу илъщ машинкэжьхэмкIэ 
щы теддзэу щыта лъэхъэнэри. Абы ипэкIэ коррек-
торым и дэIэпыкъуэгъуу сылэжьат. Зым Iэпыхур 

Псапэ

Школ хьэпшыпхэмкIэ
къызэрагъэпэщ

КъБР-м и прокуратурэм

Нэхъыжьхэм яIуощIэ

адрейм къищ тэжрэ гупыр дызэгурыIуэу ды зэ-
декIуэкIащ. Си фIэщ  хъуркъым нобэ сызыхэт ди 
щIалэгъуалэм хуэди къып хуэгъуэтыну. Сыти жыIи, 
анэ дэлъхубзэ къабзэр щызекIуэ щIыпIэм цIыхум 
щэнрэ зыIыгъыкIэ дахэрэ къыщещтэ.

ФIыкIэ сигу къэзгъэкIыж цIыху щыпкъэ куэдым 
садэ лэжьащ, ирехъу ар журналист е техническэ 
лэжьакIуэ. Абыхэм ящыщт лэжьыгъэ  гъуэгуанэш- 
хуэ газетым къыщезыхьэлIа машинисткэхэу КIуэ-
кIуэ Къэрэжан, Хьэх Галинэ, ХьэцIыкIу Лидэ, Ам-
щокъуэ ШэIибэт. Абыхэм я дэтхэнэри си гъащIэм, 
си лэжьыгъэм гъуазэ хуэхъуащ. КIуэ кIуэ Къэрэжан 
илъэс 80-м нэсыху машинкэм бгъэдэсу лэжьащ, 
ШэIибэти, гупри и IэнатIэри игу пымыкIыу, ныбжь 
хъарзынэ иIэу компьютерым хуеджэжри, илъэс 
 зыкъомкIэ лэжьэжыни хузэ фIэкIащ. Ауэ цIыху 
къызэрыгуэкIтэкъым ахэр, - игу къегъэкIыж Дэ-
хъум.

- ИлъэсипщI бжыгъэ хъуауэ сэ Эммэ сыдола-
жьэри, сыт щыгъуи гупым ядекIуу яхэтщ, нэхъыжь-
хэм пщIэ яхуищIу, нэхъыщIэхэм яфIри имыгъэ-
кIуэду. КъимыдэкIэ, абы хуэдэу Iэ псынщIэкIэ лэ-
жьыгъэр зэфIэзыххэри закъуэ тIакъуэщ, - жеIэ 
илъэс куэдкIэ дэлэжьа, журналист нэхъыжь Шал 
Мухьэмэд.

 АдыгэбзэкIэ къыдэкI жы лагъуэ газет закъуэр и 
чэзум щIэджыкIакIуэхэм яIэрыгъэ хьэным щхьэ-
къэIэт ямыIэу цIыху гупышхуэ йолэжь, зы щIыпIэ и 
дежи лэжьыгъэр зытезыIыгъэ къуэпсхэр къы щы-
тIасхъэ мыхъуну. Апхуэдэу  зэ теубла лэжьыгъэм зи 
фIы щIэ хэлъхэм ящыщщ Дэхъу Iэминати. Мы ма-
хуэхэм абы и ныбжьыр илъэс бжыгъэ дахэ ирокъу.

Гъуэгуанэ дахэ лъэпкъ газетым къыдэзыкIуа, 
пщIэ зы хуэтщI нэхъыжьыфIу, цIыху гуапэу ноби 
къытхэт Дэхъу Iэминат «Адыгэ псалъэ» газетым и 
лэжьакIуэхэр дохъуэ хъу узыншэу, гукъеуэншэу, и 
щIэблэм я гуфIэгъуэ куэд илъагъуу псэуну. 

ЛЪОСТЭН  Музэ.

IущIэм топиплIкIэ къыщыхэ-
жаныкIащ кэнжэдэсхэр икIи 
я очко мащIэхэм иджыри  щы 
халъхьэну Iэмал ягъуэтащ. 
Шэджэмдэсхэм зэпэ щIэ ты-
ныгъэм зы топ закъуэ щыда-
гъэкIащ. 

Мыгъэрей зэхьэзэхуэм и 
медаль нэхъыщхьэхэм щIэ-
бэн «Спартак-Д»-р къы зэт-
ригъэувыIащ «Малка»-м. 
Къэ хъун къуажэм и стади-
оным щекIуэкIа зэIущIэм 
малкэдэсхэм жэуапыншэ то-
пищ худагъэкIащ Къэбэр-
дей-Балъкъэрым и футбол 
командэ нэхъыщхьэм и 
 щIалэгъуалэ гупым. Иджы 
налшыкдэсхэр очкоитхукIэ 
къы кIэрыхуащ зэхьэзэхуэм 
ещанэ увыпIэр щызыIыгъ 
«Искра»-м. 

Дыщэ медалыр IэщIэкIми 
дыжьыныр зэрызыIэригъэ-
хьэным и къару псори хухэ-
зыха «Тэрчым» иужьрей зэ-
IущIэр и IутIыжыгъуэт. Тэрч-
дэсхэм я зэфIэкI псори 
 къыщагъэлъэгъуэну Iэмал 
къа щыхукъуэкIащ турнир 
таблицэм и иужьрей увы-
пIэм щыт «Къэбэрдейм» и 
деж. Джэгугъуэм и топ нэ-
хъыбэ дыдэ (14!) щыдагъэкIа 
зэпэщIэтыныгъэм джылахъ-
стэнейхэм 10 къащылъы-
сащ. Къыхэдгъэщынщи, зэ-

Iу  щIэм жыджэрагъышхуэ 
къы щагъэлъэгъуащ нал-
шык дэсхэми, абыхэми плIэ-
нейрэ и жагъуэ ящIащ «Тэр-
чым» и гъуащхьэтетым. 

Къэбэрдей-Балъкъэрым 
фут болымкIэ и чемпиона-
тым и гуп нэхъыщхьэм и еп-
щыкIуиянэ джэгугъуэм зэ-
хэта зэIущIэхэм мыпхуэдэ 
бжыгъэхэр кърикIуащ: 
«Урыху» (Урыху) - «Автозап-
часть» (Бахъсэн) - 0:4, «Ис-
кра» (Алътуд) - «Псыгуэнсу» 
(Псыгуэнсу) - 3:1, «Шэ-
джэм-2» (Шэджэм ЕтIуанэ) - 
«ЛогоВАЗ» (Бабугент) - 4:2, 
«Кэнжэ» (Кэнжэ) - «Шэр-
джэс» (Шэджэм) - 4:1, «Мал-
ка» (Малка) - «Спартак-Д» 
(Налшык) - 3:0, «Къэбэр-
дей» (Налшык) - «Тэрч» 
(Тэрч) - 4:10.

 КъыкIэлъыкIуэ щэбэтым-
рэ тхьэмахуэмрэ зи чэзу зэ-
IущIэхэр зэхэтынущ. А махуэ-
хэм зэдэджэгунущ: фокIа-
дэм и 3-м - «Автозапчасть» - 
«Кэнжэ», «Малка» - «Тэрч», 
«Къэбэрдей» - «Ислъэмей»; 
фокIадэм и 4-м - «Урыху» - 
«Искра», «Псыгуэнсу» - 
«Спартак-Д», «Родник» - 
«Шэджэм-2», «ЛогоВАЗ» - 
«Шэрджэс» командэхэр. 

ЖЫЛАСЭ Замир. 

«Тэрчыр» къиуащ

Футбол


